
　〈時陳自沙聲名傾動海內然其學專主靜明心而以經書爲糠枇眞程朱異尙以故當時推尊之者因多而致〉

　〈訾議者亦不少進士姜麟見白沙曰吾閱人多矣如先生者耳目口鼻人也所以視聽言勤者殆非人也至京〉

　〈有問之者對曰活孟子活孟子給事中賀欽聞白沙議論悚服卽解官歸執弟子禮且疏薦白沙宜任內閣參〉

　〈大政旣歸肖白沙小像懸于家有大事必啟焉至一時名士如陳公茂烈鄒公智李公承箕輩皆北面焉其能〉

　〈鼓動一世如此誠豪傑之才矣議之者則若章楓山𢡟若何淑丘喬新若周華渠瑛胡敬齋居仁若張古城吉〉

　〈若羅整庵欽順若陳益庵麒皆有姗言訾其爲禪愚于學部通辨亦已辨之至謇齋瑣綴錄則詆訾已甚誣實〉

　〈相半未可盡信尙論君子詳之〉

刑部尙書林聽卒謚莊敏

　〈聰寧德人居諫垣正色讜言劾王振單增石璟等奸罪勸迎鑾諫易儲大節尤著賑饑靖盜多惠政及綰院章〉

　〈掌刑曹風裁屹然但其鞫馬文升稍徇汪直所以來浮沉之議云〉

命取古書截江網幷盧岐僧院刻絲作觀音羅漢進用

賜勑戒諭晉王降慶成王府奇澗爲庶人

　〈奇澗抗父命占樂婦打死平人地方官奏聞晉王奉敕數慶成失敎不啟不奏責奇澗前項罪過降爲庶人〉

癸卯〈成化十九年〉

春　御製文華殿大訓成命詹事彭華左中允周經等進

講時　東宮每起立拱聽內閣萬安等以爲勞謂講官宜

跪請坐聽華與經不從竟得如禮

　〈按起立拱聽此　皇儲尊崇御訓隆禮師傅謙恭仁孝之盛節萬安等乃務爲諛而欲講官跪請坐聽知尊君〉

　〈而不知所以尊矣〉

命刑部左侍郎何喬新廵邊時韃虜小王子寇大同殺邊

--

將畿內震驚勑喬新廵邊相險阻築城堡𥳑精壯礪器械

爲戰守備喬新獲虜諜知小王子營右邊守者多老弱奏

請選精兵閒道出搗之會虜引去不果用○進大同副總

兵周璽都督僉事充總兵官鎮守代州三關時虜酋太師

亦思馬因大舉入寇璽分兵三千守懷仁寇逼夏米莊中

軍失利璽還兵內援夜忽直虜營時賊乘勝勢銳甚璽大

呼厲將士曰今日之事有進無退退則無遺類矣如是衆

爭奮死戰銳弩齊發呼震天地璽臂中流矢令左右拔其

鐵督戰益急斬獲十餘級會遊擊將軍兵至合爲一營中

軍潰卒多來歸兵勢乃震賊旣退失律者皆得罪獨璽得

陞職○擢職方郎中劉大夏爲福建右參政

　〈按大夏湖廣華容人居職方久賢聲甚著時虜數寇大同邊帥失律中外震恐調發戰守無虛日尙書皆倚重〉

　〈之時兵部右侍郎缺中官有欲薦大夏者遣人言于尙書冀一往見大夏巽彫謝之卒不往吏部又議以太僕〉

　〈卿處之大夏私語所知曰郎中轉京堂固人所欲但吾作秀才時見府縣政事不得其平輒曰欲我作時某事〉

　〈當如何行某事當如何罷今　登朝不得一親民官非素志也況郎中一出非知府卽參議官階崇重何爲不〉

　〈可但恐人負官耳吏部乃陞大夏福建參政後遷布政使累官至大司馬嘗言所以至今日得參政布政之力〉

　〈也〉

　〈陳建曰實有志士識趣自別但恐人負官今世幾人到念此又按章楓山語錄自言當時惜不得作臨武知縣〉

　〈外官只有知縣可作以其親民惠易下及也章楓山北見與劉東山畧同夫世俗恆情每重內輕外至于府縣〉

　〈之職尤不屑爲二公乃欲爲知府知縣而不可得議見卓越古今矣宜其爲一時名臣與〉

